
राकेश कुमार शर्मा | करनाल
समर न्यूज 

करनाल की न्यू बहादुर चंद कॉलोनी 
में चाकूबाजी की वारदात में लाडवा 
निवासी अमन की हत्या कर दी गई। 
बताया जा रहा है कि 4 से 5 युवकों 
ने अमन पर चाकुओं से हमला 
किया, जिससे उसकी मौत हो गई। 
वारदात के बाद इलाके में सनसनी 
फैल गई। घटना के समय अमन के 
साथ उसका दोस्त रमन भी मौजूद 
था, लेकिन हमलावरों ने उसे कोई 
नुकसान नहीं पहुंचाया। 
   पुलिस अब हत्या के पीछे की वजह 
का पता लगाने और आरोपियों की 
पहचान करने में जुटी है। जानकारी 
के अनुसार, लाडवा निवासी अमन 
अपने दोस्त रमन के साथ करनाल 
आया था। बताया जा रहा है कि दोनों 
न्यू बहादुर चंद कॉलोनी में किसी 
युवक का हाल-चाल जानने के लिए 
पहुंचे थे। इसी दौरान 4 से 5 युवकों 
ने अमन पर हमला कर दिया। 

करनाल: चाकुओं से हमला 
कर युवक की हत्या, 4 से 5 
हमलावरों ने बनाया निशाना

समर न्यूज | गुरुग्राम

शहर के सेक्टर-43 स्थित एक 
मकान की तीसरी मंजिल पर 
शनिवार सुबह एसी में शॉर्ट सर्किट 
होने से आग लग गई। आग तेजी 
से कमरे में फैल गई और वहां रखा 
फर्नीचर, कपड़े, एसी समेत अन्य 
घरेलू सामान जलकर राख हो गया। 
घटना में किसी के हताहत होने की 
सूचना नहीं है। जानकारी मिलते ही 
दमकल विभाग की गाड़ियां मौके 
पर पहुंचीं और आग बुझाने का 
अभियान शुरू किया।
  जानकारी के अनुसार, शनिवार 
सुबह मकान की तीसरी मंजिल पर 
बने कमरे में लगे एसी में अचानक 
शॉर्ट सर्किट हो गया, जिससे आग 
लग गई। कुछ ही देर में आग ने कमरे 
में रखे सामान को अपनी चपेट में 
ले लिया। दमकलकर्मियों के अनुसार 
आग से कमरे में रखा फर्नीचर, 
कपड़े, एसी और अन्य घरेलू सामान 
जलकर क्षतिग्रस्त हो गया। 

गुरुग्राम के सेक्टर-43 
में एसी में शॉर्ट सर्किट से 

आग, सामान जलकर राख

अंकुर कपूर | अंबाला
समर न्यूज 

अंबाला कैंट के महेश नगर थाना क्षेत्र 
के अंतर्गत टांगरी नदी में शनिवार देर 
शाम करीब 25 से 26 वर्षीय युवक 
का शव मिलने से इलाके में हड़कंप 
मच गया। नदी में शव दिखाई देने 
पर स्थानीय लोगों ने तुरंत पुलिस 
को सूचना दी। जानकारी मिलते ही 
डायल 112 की टीम मौके पर पहुंची 
और युवक के शव को कीचड़ से 
बाहर निकाला। फिलहाल मृतक की 
पहचान नहीं हो पाई है। 
  महेश नगर थाना पुलिस ने मामले 
की जांच शुरू कर दी है। जानकारी 
के अनुसार, शनिवार देर शाम लोगों 
ने टांगरी नदी में एक युवक का शव 
पड़ा देखा। इसके बाद उन्होंने पुलिस 
को सूचित किया। मौके पर पहुंची 
डायल 112 की टीम ने आवश्यक 
कार्रवाई करते हुए शव को बाहर 
निकाला। घटनास्थल पर युवक के 
पास नशे के इंजेक्शन भी मिले हैं। 

टांगरी नदी में मिला 25 
वर्षीय युवक का शव, पास 
से मिले नशे के इंजेक्शन

राकेश कुमार शर्मा | करनाल
समर न्यूज 

हरियाणा के करनाल में देर रात 
अपराधियों के खिलाफ कार्रवाई 
के दौरान सीआईए-2 पुलिस और 
आरोपी अनिल कुमार के बीच 
मुठभेड़ हो गई। पुलिस की जवाबी 
कार्रवाई में अनिल कुमार के दाएं पैर 
में गोली लगने से वह घायल हो गया। 
पुलिस ने उसे काबू कर उपचार के 
लिए अस्पताल में भर्ती कराया है, 
जहां उसका इलाज जारी है। 
   घटना के बाद फॉरेंसिक साइंस 
लैब (एफएसएल) की टीम ने 
मौके पर पहुंचकर जांच के लिए 
साक्ष्य जुटाए। सीआईए-2 के प्रभारी 
इंस्पेक्टर प्रवीण कुमार के अनुसार, 
पुलिस को सूचना मिली थी कि 
अनिल कुमार करनाल की ओर 
आ रहा है और किसी वारदात को 
अंजाम दे सकता है। इस सूचना के 
आधार पर पुलिस टीम ने नाकेबंदी 

कर निगरानी शुरू कर दी। बताया 
गया है कि आरोपी को नीलोखेड़ी 
के बुटाना थाना क्षेत्र में पकड़ने 
के लिए कार्रवाई की गई। पुलिस 
के मुताबिक, आरोपी के मौके पर 
पहुंचने पर टीम ने उसे आत्मसमर्पण 
करने के लिए कहा, लेकिन उसने 
सरेंडर नहीं किया। इसके बाद 
फायरिंग हुई, जिसमें अनिल कुमार 
के दाएं पैर में गोली लग गई। 
  घायल होने के बाद पुलिस ने उसे 
काबू में लेकर अस्पताल पहुंचाया। 
घटना की गंभीरता को देखते हुए 
एफएसएल की टीम भी मौके पर 
पहुंची और जांच के लिए साक्ष्य 
एकत्र किए। आरोपी कथित तौर पर 
किस वारदात को अंजाम देने की 
फिराक में था।

पुलिस मुठभेड़ में पैर में गोली 
लगने से बदमाश अनिल घायल

राकेश कुमार शर्मा | करनाल
समर न्यूज 

करनाल में भ्रष्टाचार के खिलाफ 
कार्रवाई करते हुए एंटी करप्शन 
ब्यूरो की टीम ने नगर निगम के 
एक कर्मचारी को 20 हजार रुपये 
की रिश्वत लेते हुए गिरफ्तार किया 
है। आरोपी की पहचान राम सिंह के 
रूप में हुई है। आरोप है कि उसने 
शिकायतकर्ता की दुकान की सेल 
डीड ट्रांसफर करवाने के बदले 
रिश्वत की मांग की थी। शिकायत 
मिलने के बाद एसीबी की टीम ने 
लघु सचिवालय स्थित तहसील 
कार्यालय के बाहर जाल बिछाकर 
कार्रवाई की।
   शिकायतकर्ता अपनी दुकान की 
सेल डीड ट्रांसफर करवाना चाहता 
था। आरोप है कि इस काम को 
पूरा करवाने के बदले नगर निगम 
कर्मचारी राम सिंह ने उससे 20 
हजार रुपये मांगे। रिश्वत की मांग 

से परेशान होकर शिकायतकर्ता ने 
एंटी करप्शन ब्यूरो से संपर्क किया। 
शिकायत के आधार पर एसीबी ने 
मामले की जांच की और आरोपी 
को पकड़ने के लिए योजना बनाई। 
इसके बाद एसीबी करनाल की टीम 
ने लघु सचिवालय स्थित तहसील 
कार्यालय के बाहर जाल बिछाया। 
कार्रवाई के दौरान राम सिंह को 
कथित तौर पर शिकायतकर्ता से 20 
हजार रुपये की रिश्वत लेते हुए रंगे 
हाथ गिरफ्तार कर लिया गया। 
   एसीबी करनाल के प्रभारी इंस्पेक्टर 
अरविंद कुमार ने बताया कि आरोपी 
नगर निगम करनाल में कार्यरत है। 
उसके खिलाफ दुकान की सेल 
डीड ट्रांसफर करवाने के बदले 
रिश्वत मांगने की शिकायत मिली 
थी, जिसके आधार पर कार्रवाई की 
गई। उन्होंने बताया कि मामले में यह 
भी जांच की जाएगी कि कहीं किसी 
अन्य अधिकारी या कर्मचारी की 
भूमिका तो नहीं है। 

करनाल में 20 हजार की रिश्वत 
लेते नगर निगम कर्मचारी गिरफ्तार

समर न्यूज | रोहतक

जिले के गांव बहुअकबरपुर में शाम 
घरेलू विवाद के दौरान एक महिला 
की तेजधार हथियार से हमला कर 
हत्या कर दी गई। मृतका की पहचान 
36 वर्षीय मनीषा के रूप में हुई है, 
जो सोमबीर की पत्नी थी। आरोप 
है कि कहासुनी के बाद सोमबीर ने 
मनीषा पर तेजधार हथियार से कई 
वार किए, जिससे वह गंभीर रूप से 
घायल हो गई। महिला ने अस्पताल 
पहुंचने से पहले ही रास्ते में दम तोड़ 
दिया। घटना की सूचना मिलने पर 
बहुअकबरपुर थाना पुलिस मौके पर 
पहुंची और जांच शुरू कर दी। साक्ष्य 
जुटाने के लिए फॉरेंसिक टीम को भी 
बुलाया गया।
   मनीषा और सोमबीर के बीच 
किसी बात को लेकर विवाद हुआ 
था। बताया जा रहा है कि गांव में बन 
रहे नए मकान को लेकर दोनों के 
बीच कहासुनी हुई थी। इसी दौरान 

सोमबीर पर मनीषा पर तेजधार 
हथियार से हमला करने का आरोप 
है। गंभीर रूप से घायल मनीषा 
किसी तरह घर से बाहर निकली और 
पड़ोसियों से मदद मांगी। पड़ोसी उसे 
उपचार के लिए अस्पताल ले जाने 
लगे, लेकिन रास्ते में ही उसकी मौत 
हो गई। सोमबीर मणिपुर में केंद्रीय 
रिजर्व पुलिस बल (सीआरपीएफ) 
में तैनात है और दो दिन पहले ही 
छुट्टी लेकर गांव आया था। 
   दंपती की दो बेटियां हैं। सोमबीर ने 
गांव में नए मकान का निर्माण भी शुरू 
करवा रखा था। मकान के निर्माण को 
लेकर विवाद की बात सामने आई है, 
हालांकि घटना के वास्तविक कारणों 
की पुष्टि पुलिस जांच के बाद ही 
हो सकेगी। पुलिस ने घटनास्थल से 
जरूरी साक्ष्य जुटाए हैं और मामले के 
सभी पहलुओं की जांच की जा रही 
है। हत्या के कारणों और घटनाक्रम 
को लेकर पुलिस संबंधित लोगों से 
पूछताछ कर रही है।

घरेलू विवाद में सीआरपीएफ  
जवान ने की पत्नी की हत्या

समर न्यूज | चंडीगढ़

हरियाणा सरकार भूजल संरक्षण 
और फसल विविधीकरण को 
बढ़ावा देने के लिए ‘मेरा पानी मेरी 
विरासत’ योजना के तहत किसानों 
को आर्थिक प्रोत्साहन दे रही है। 
योजना के अंतर्गत धान की खेती 
छोड़कर वैकल्पिक फसलें अपनाने 
वाले किसानों को 8,000 रुपये 
प्रति एकड़ की सहायता दी जाएगी। 
इसके अलावा दलहन, तिलहन और 
कपास की खेती करने वाले किसानों 
को 2,000 रुपये प्रति एकड़ का 
अतिरिक्त बोनस भी मिलेगा। 
सरकार का उद्देश्य पानी की अधिक 
खपत वाली फसलों पर निर्भरता कम 
करना और खेती को पर्यावरण के 
अनुकूल बनाना है।
   हरियाणा के कृषि एवं किसान 
कल्याण मंत्री श्याम सिंह राणा ने 
कहा कि प्रदेश में भूजल स्तर में 
लगातार गिरावट चिंता का विषय है। 
इसे रोकने के साथ मिट्टी की उपजाऊ 

क्षमता बनाए रखने और जलवायु के 
अनुकूल कृषि को बढ़ावा देने के 
लिए फसल विविधीकरण अपनाना 
जरूरी है। उन्होंने कहा कि धान और 
गन्ने जैसी अधिक पानी की जरूरत 
वाली फसलों के स्थान पर कम पानी 
में तैयार होने वाली फसलों की खेती 
करने से प्राकृतिक संसाधनों का 
संरक्षण किया जा सकता है। इससे 
कृषि को लंबे समय तक टिकाऊ 
बनाए रखने में भी मदद मिलेगी।
   मंत्री ने बताया कि ‘मेरा पानी 
मेरी विरासत’ योजना के तहत वे 
किसान प्रोत्साहन राशि के पात्र 
होंगे, जो पिछले चार वर्षों से धान 
की खेती कर रहे हैं और अब इसके 
स्थान पर मक्का, दलहन, तिलहन, 
कपास, सब्जियां, बागवानी, चारा 
फसलें या कृषि वानिकी अपनाते 

हैं। ऐसे किसानों को 8,000 रुपये 
प्रति एकड़ की आर्थिक सहायता दी 
जाएगी। योजना के तहत भूमि को 
बिना बोए खाली छोड़ने पर भी 
निर्धारित सहायता का लाभ मिल 
सकेगा। उन्होंने यह भी बताया कि 
पिछले वर्ष इस योजना के तहत पात्र 
रहे किसान भी चालू वर्ष में इसका 
लाभ उठा सकते हैं। सरकार किसानों 
को वैकल्पिक फसलों की ओर 
प्रोत्साहित कर भूजल पर दबाव कम 
करना चाहती है, ताकि खेती और 
पर्यावरण के बीच संतुलन बना रहे।
   श्याम सिंह राणा ने किसानों से 
अपील की कि वे भूजल संरक्षण 
और आने वाली पीढ़ियों के लिए 
प्राकृतिक संसाधनों को सुरक्षित रखने 
के उद्देश्य से फसल विविधीकरण 
को अपनाएं। उन्होंने कहा कि पानी 
का विवेकपूर्ण उपयोग और कम 
जल खपत वाली फसलों की खेती 
प्रदेश के कृषि क्षेत्र को भविष्य की 
चुनौतियों के लिए तैयार करने में 
महत्वपूर्ण भूमिका निभाएगी।

हरियाणा में धान छोड़ वैकल्पिक फसलें उगाने 
पर किसानों को मिलेंगे 8 हजार रुपये प्रति एकड़

अंकुर कपूर | अंबाला
समर न्यूज 

अंबाला में यातायात नियमों का 
उल्लंघन करने वाले वाहनों और 
संदिग्ध गतिविधियों के खिलाफ 
पुलिस ने अभियान तेज कर दिया 
है। पुलिस चौकी नंबर-4 के क्षेत्र 
में चलाए गए विशेष वाहन चेकिंग 
अभियान के दौरान कुल 55 वाहनों 
को इंपाउंड किया गया। इनमें तीन 
वाहन ऐसे भी मिले, जिनके चोरी के 
होने की आशंका है। इन वाहनों के 
संबंध में विभिन्न थानों में शिकायतें 
दर्ज हैं। पुलिस संबंधित मामलों की 
जांच कर रही है।
   पुलिस ने बिना नंबर प्लेट और 
नियमों का उल्लंघन कर सड़कों 
पर चलने वाले वाहनों के खिलाफ 
कार्रवाई की। अभियान के दौरान 
संदिग्ध वाहनों की जांच की गई और 
नियमों की अनदेखी करने वालों पर 
शिकंजा कसा गया। पुलिस का 
कहना है कि इस तरह की कार्रवाई 

का उद्देश्य नियमों का पालन 
सुनिश्चित करना और आपराधिक 
गतिविधियों पर अंकुश लगाना है। 
इसके साथ ही नशीले पदार्थों की 
बिक्री और अवैध कारोबार पर 
रोक लगाने के लिए भी पुलिस ने 
निगरानी बढ़ा दी है। 
   देहा बस्ती और वाल्मीकि बस्ती 
सहित संबंधित क्षेत्रों में दिन और 
रात के समय गश्त की जा रही 
है। पुलिसकर्मी खुफिया तंत्र की 
मदद से भी संदिग्ध गतिविधियों 

पर नजर रख रहे हैं, ताकि नशे के 
अवैध कारोबार में शामिल लोगों 
के खिलाफ कार्रवाई की जा सके। 
पुलिस चौकी नंबर-4 के इंचार्ज 
जयपाल ने बताया कि वाहन चेकिंग 
और नशे के खिलाफ अभियान 
लगातार जारी रहेगा। 
  पुलिस का लक्ष्य यातायात 
नियमों का उल्लंघन करने वालों 
पर कार्रवाई करने के साथ-साथ 
चोरी के वाहनों और अन्य अवैध 
गतिविधियों पर अंकुश लगाना है।

अंबाला में पुलिस की बड़ी कार्रवाई, चेकिंग 
अभियान के दौरान 55 वाहन किए इंपाउंड

अनुज पंचाल | गुरुग्राम
समर न्यूज 

दिल्ली-एनसीआर में प्रदूषण के 
बढ़ते स्तर को देखते हुए गुरुग्राम में 
प्रदूषण नियंत्रण विभाग ने निगरानी 
और कार्रवाई तेज कर दी है। ग्रेडेड 
रिस्पांस एक्शन प्लान (ग्रैप) 
के पहले चरण के तहत प्रदूषण 
फैलाने वाली निर्माण इकाइयों पर 
शिकंजा कसा जा रहा है। 
   विभाग ने नियमों का उल्लंघन 
करने वाले 13 प्रोजेक्ट के खिलाफ 
कार्रवाई की है। इनमें से तीन 
प्रोजेक्ट को सील कर दिया गया 
है, जबकि पांच अवैध रेडी मिक्स 
कंक्रीट (आरएमसी) प्लांट भी 
पकड़े गए हैं। निगरानी के लिए 
विभाग ने चार टीमों का गठन 
किया है। हरियाणा राज्य प्रदूषण 

नियंत्रण बोर्ड के क्षेत्रीय अधिकारी 
हरीश कुमार के अनुसार, गुरुग्राम 
में प्रदूषण के स्तर को ध्यान में 
रखते हुए ग्रैप के पहले चरण के 
तहत जरूरी कदम उठाए जा रहे 
हैं। नियमों का उल्लंघन करने 
वाली इकाइयों के खिलाफ कार्रवाई 
की जा रही है। 
   विभाग ने स्पष्ट किया है कि 
प्रदूषण संबंधी नियमों की अनदेखी 
करने वालों के खिलाफ आगे 
भी सख्त कार्रवाई जारी रहेगी। 
प्रदूषण नियंत्रण को लेकर संबंधित 
विभागों के अधिकारियों के साथ 
बैठक भी की गई। इसमें शहर 

में प्रदूषण कम करने के उपायों 
पर चर्चा करते हुए आवश्यक 
कदम उठाने के निर्देश दिए गए। 
अधिकारियों के मुताबिक, गुरुग्राम 
में सड़कों पर उड़ने वाली धूल 
प्रदूषण की प्रमुख वजहों में से 
एक है। इसे नियंत्रित करने के लिए 
नगर निगम और गुरुग्राम महानगर 
विकास प्राधिकरण (जीएमडीए) 
के अधिकारियों को जरूरी कदम 
उठाने के लिए कहा गया है।
   प्रदूषण नियंत्रण विभाग ने आम 
लोगों से भी सहयोग की अपील की 
है। अधिकारियों ने कहा कि खुले 
में कूड़ा न जलाएं और निर्माण 
कार्य के दौरान धूल को फैलने से 
रोकने के लिए निर्माण स्थल तथा 
सामग्री को पूरी तरह ढककर रखें। 
निर्माण गतिविधियों में निर्धारित 
नियमों का पालन करना जरूरी है। 

प्रदूषण फैलाने वाले 13 प्रोजेक्टों पर कार्रवाई

समर न्यूज | फरीदाबाद

कांग्रेस के तत्कालीन प्रदेश प्रवक्ता 
विकास चौधरी हत्याकांड में वांछित 
गैंगस्टर नीरज फरीदपुरिया को 
अमेरिका में हिरासत में लिए जाने 
की खबर के बाद 
फरीदाबाद पुलिस 
सक्रिय हो गई है। 
   नीरज को 
गैंगस्टर हिमांशु 
भाऊ के साथ लास 
वेगास क्षेत्र में अमेरिकी इमिग्रेशन 
एजेंसी ने हिरासत में लिया। हरियाणा 
पुलिस और केंद्रीय एजेंसियां दोनों 
आरोपियों को भारत लाने के लिए 
अमेरिकी अधिकारियों के संपर्क में 
हैं। फरीदाबाद पुलिस पहले ही नीरज 
के प्रत्यर्पण की सिफारिश केंद्रीय गृह 
मंत्रालय को भेज चुकी है। एसीपी 
क्राइम वरुण दहिया के अनुसार, 
पुलिस को नीरज फरीदपुरिया को 
हिरासत में लिए जाने की सूचना मिली 

है। इस संबंध में जानकारी जुटाई जा 
रही है। नीरज पर फरीदाबाद और 
पलवल सहित हरियाणा के विभिन्न 
जिलों में हत्या, हत्या के प्रयास, लूट, 
डकैती, अवैध हथियार रखने और 
रंगदारी जैसे गंभीर अपराधों के 25 
से अधिक मामले दर्ज बताए जाते 
हैं। इनमें फरीदाबाद और पलवल में 
करीब 12-12 मामले शामिल हैं।
   26 जून 2019 को फरीदाबाद में 
कांग्रेस के तत्कालीन प्रदेश प्रवक्ता 
विकास चौधरी की गोली मारकर 
हत्या कर दी गई थी। मामले की 
जांच के दौरान नीरज फरीदपुरिया का 
नाम सामने आया था। इसके बाद से 
पुलिस उसकी तलाश कर रही थी। 
राष्ट्रीय जांच एजेंसी (एनआईए) भी 
उसके फरीदपुर गांव स्थित मकान 
पर छापेमारी कर चुकी है। अब 
अमेरिका में हिरासत में लिए जाने 
के बाद भारतीय एजेंसियां उसे देश 
वापस लाने की प्रक्रिया आगे बढ़ाने 
में जुटी हैं। नीरज फरीदपुरिया के 

नाम से जुड़ा रंगदारी का मामला 
जुलाई 2024 में पलवल में सामने 
आया था। आरोप के मुताबिक, 
चांदहट गांव निवासी योगेश कुमार 
को फोन कर एक करोड़ रुपये की 
मांग की गई थी। फोन करने वाले 
ने खुद को नीरज फरीदपुरिया बताते 
हुए रकम नहीं देने पर योगेश और 
उसके परिवार को जान से मारने की 
धमकी दी थी। पलवल में उसके 
खिलाफ हत्या समेत कई अन्य गंभीर 
आपराधिक मामले भी दर्ज हैं। आरोप 
रहे हैं कि विदेश में रहते हुए वह फोन 
और अपने कथित नेटवर्क के माध्यम 
से रंगदारी की गतिविधियां संचालित 
करता था।
   नीरज फरीदपुरिया को वर्ष 2012 
में हत्या के एक मामले में गिरफ्तार 
किया गया था। वर्ष 2015 में अदालत 
ने उसे उम्रकैद की सजा सुनाई थी। 
हालांकि, वर्ष 2019 में पंजाब एवं 
हरियाणा हाईकोर्ट से जमानत मिलने 
के बाद वह विदेश चला गया। 

विकास हत्याकांड में वांछित गैंगस्टर नीरज 
अमेरिका में हिरासत में, भारत लाने की तैयारी

समर न्यूज | जींद

जिले में एक सैनिटरी कारोबारी से 
तीन करोड़ रुपये की फिरौती मांगने 
और रकम नहीं देने पर उसे परिवार 
सहित जान से मारने की धमकी देने 
का मामला सामने आया है। आरोप 
है कि बदमाशों ने व्हाट्सएप कॉल 
और ऑडियो संदेश भेजकर कारोबारी 
पर फिरौती देने का दबाव बनाया। 
धमकी में यह भी कहा गया कि पुलिस 
सुरक्षा मिलने के बावजूद उसे अंजाम 
भुगतना पड़ेगा। 
   मामले को गंभीरता से लेते हुए 
व्यापारियों के प्रतिनिधिमंडल ने पुलिस 
अधीक्षक उपासना से मुलाकात की 
और आरोपियों को जल्द गिरफ्तार 
करने के साथ पीड़ित कारोबारी की 
सुरक्षा सुनिश्चित करने की मांग 
की। पीड़ित कारोबारी आकाश गर्ग 
उर्फ सोनू गर्ग के मुताबिक, उन्हें 
10 और 17 अक्टूबर को कई बार 
व्हाट्सएप कॉल आए। कॉल और 
ऑडियो संदेशों में खुद को रोहतक 

का सुरेंद्र काला बताने वाले व्यक्ति 
ने तीन करोड़ रुपये की मांग की। 
आरोप है कि फिरौती की रकम नहीं 
देने पर कारोबारी और उसके परिवार 
को नुकसान पहुंचाने की धमकी दी 
गई। आरोपी ने कथित तौर पर यह भी 
कहा कि दुकान पर पुलिस सुरक्षा या 
गार्ड तैनात होने के बावजूद कारोबारी 
को नहीं छोड़ा जाएगा और उसे रकम 
देनी ही पड़ेगी। 
  कारोबारी ने बताया कि उन्होंने 12 
अक्टूबर को भी पुलिस अधिकारियों 
को इसकी जानकारी दी थी। इसके 
बावजूद धमकियों से परिवार में चिंता 
का माहौल है। व्यापारियों का कहना 
है कि फिरौती और जान से मारने की 
धमकियों जैसी घटनाओं से शहर के 
कारोबारियों में भय बढ़ रहा है। 

जींद के सैनिटरी कारोबारी से 
मांगी तीन करोड़ की रंगदारी  

समर न्यूज। हिसार

हरियाणा सरकार प्रदेश में जल 
संरक्षण को बढ़ावा देने और भूजल 
पर किसानों की निर्भरता कम करने 
के लिए आधुनिक सिंचाई व्यवस्था 
विकसित करने की दिशा में काम कर 
रही है। इसी कड़ी में हिसार जिले 
के गावड़, कालावास और सिंघरान 
गांवों में 106.28 करोड़ रुपये की 
लागत से स्मार्ट सिंचाई परियोजना 
विकसित की जा रही है। 
   इसके तहत हिसार शहर के सीवेज 
शोधन संयंत्रों से प्राप्त शोधित पानी 
को भूमिगत पाइपलाइन के माध्यम 
से खेतों तक पहुंचाया जाएगा। 
परियोजना से 971 किसानों और 
करीब 1,700 हेक्टेयर कृषि भूमि 

को लाभ मिलने की उम्मीद है। 
मुख्यमंत्री नायब सिंह सैनी के 
ओएसडी वीरेंद्र सिंह बढ़खालसा 
ने गांव गावड़ में आयोजित किसान 
संवाद कार्यक्रम के दौरान किसानों 
से बातचीत की और परियोजना की 
रूपरेखा साझा की। उन्होंने कहा 

कि मुख्यमंत्री के नेतृत्व में प्रदेश 
सरकार जल संरक्षण, कृषि विकास 
और आधुनिक सिंचाई सुविधाओं के 
विस्तार को प्राथमिकता दे रही है। 
यह परियोजना शोधित अपशिष्ट 
जल का बेहतर उपयोग करने के 
साथ सिंचाई व्यवस्था को मजबूत 

बनाने और खेती को अधिक टिकाऊ 
बनाने में अहम भूमिका निभाएगी।
   वीरेंद्र सिंह बढ़खालसा ने किसानों 
से ड्रिप और फव्वारा सिंचाई जैसी 
आधुनिक तकनीकों को अपनाने की 
अपील की। उन्होंने जल उपयोगकर्ता 
समितियों को मजबूत बनाने पर भी 
जोर दिया। उन्होंने स्पष्ट किया कि 
परियोजना का उद्देश्य किसानों को 
अतिरिक्त सिंचाई जल उपलब्ध 
कराना है। 
   इससे उनकी मौजूदा नहरी 
और नलकूप सिंचाई व्यवस्था के 
निर्धारित अधिकार प्रभावित नहीं 
होंगे। परियोजना के तहत गंगवा, 
सातरोड और डाबड़ा स्थित तीन 
सीवेज शोधन संयंत्रों से प्रतिदिन 
करीब 1.70 करोड़ लीटर शोधित 

पानी खेतों तक पहुंचाने की योजना 
है। इसके लिए भूमिगत दबावयुक्त 
पाइपलाइन बिछाई जाएगी। इस 
व्यवस्था से पानी के रिसाव और 
वाष्पीकरण के कारण होने वाली 
बर्बादी कम करने में मदद मिलेगी। 
साथ ही, स्वचालित निगरानी और 
सॉफ्टवेयर आधारित प्रणाली के 
माध्यम से पानी की आपूर्ति को 
व्यवस्थित बनाया जाएगा। 
   किसान संवाद कार्यक्रम में सुभाष 
पनिहार, गावड़ जल उपयोगकर्ता 
समिति के प्रधान सुरेश, अजय 
गावड़, मंडल अध्यक्ष भूप सिंह, मुख्य 
अभियंता एसडी शर्मा, परियोजना 
निदेशक सुरेंद्र धनखड़ और कार्यकारी 
अभियंता मुनीष देशवाल सहित अन्य 
लोग मौजूद रहे।

हिसार के तीन गांवों में 106.28 करोड़ की स्मार्ट 
सिंचाई परियोजना, 971 किसानों को मिलेगा लाभ गुरुग्राम में तीन प्रोजेक्ट सील, पांच अवैध आरएमसी प्लांट पकड़े

खरीदारी और नगाड़ा पार्टी बनी आकर्षण का केंद्रमहोत्सव

अनिल मंगला | फरीदाबाद
समर न्यूज 

सूरजकुंड मेला परिसर में हरियाणा 
पर्यटन विभाग की ओर से आयोजित 
तीसरे दिवाली मेले में दर्शकों की 
भारी भीड़ उमड़ रही है। मेले के 
शुभारंभ के बाद शनिवार सुबह से ही 
एनसीआर के विभिन्न क्षेत्रों से लोग 
परिवार सहित पहुंचने लगे। 
   दर्शकों ने जहां मेले की सजावट 
और व्यवस्थाओं की सराहना की, 
वहीं विभिन्न स्टॉलों पर जमकर 
खरीदारी भी की। मेले में बनाया गया 
कमल के फूल का सेल्फी प्वाइंट 
लोगों के आकर्षण का प्रमुख केंद्र 
बना हुआ है। मेले में पहुंच रहे लोग 
सांस्कृतिक कार्यक्रमों का आनंद लेने 
के साथ खरीदारी और मनोरंजन में 
भी समय बिता रहे हैं। चौपाल पर 
कलाकारों की प्रस्तुतियां दर्शकों को 
आकर्षित कर रही हैं। वहीं, बंजारी 
की नगाड़ा पार्टी की धुन पर युवा 

जमकर नाचते और झूमते नजर 
आए। नगाड़े की गूंज से मेला परिसर 
में उत्साह का माहौल बना हुआ है। 
नोएडा से परिवार के साथ मेले में 

पहुंचीं सुमन ने बताया कि वह हर 
साल अंतरराष्ट्रीय सूरजकुंड मेले में 
आती हैं, लेकिन इस बार पहली बार 
दिवाली मेले में पहुंची हैं। उन्होंने 

मेले की सुंदरता और व्यवस्थाओं 
की तारीफ करते हुए कहा कि यहां 
आकर उन्हें बहुत अच्छा लग रहा 
है। वह परिवार के साथ घूमने के 
अलावा खरीदारी का भी आनंद 
लेंगी। अन्य दर्शकों ने भी मेले की 
सजावट और आयोजन की सराहना 
की। मेले की चौपाल पर आयोजित 
रंगारंग सांस्कृतिक कार्यक्रम दर्शकों 
के मनोरंजन का खास माध्यम बने 
हुए हैं। बंजारी नगाड़ा पार्टी की 
प्रस्तुति विशेष रूप से युवाओं को 
आकर्षित कर रही है। नगाड़े की धुन 
सुनते ही युवा खुद को थिरकने से 
रोक नहीं पा रहे हैं और समूह में 
नाचते-गाते नजर आ रहे हैं।
  नगाड़ा पार्टी के कलाकार ने बताया 
कि उनका संबंध ब्रज क्षेत्र से है। 
वे ब्रज की होली और रसिया गायन 
के माध्यम से दर्शकों का मनोरंजन 
करेंगे। कलाकार के अनुसार, उनकी 
प्रस्तुतियां लगातार चार दिन तक 
जारी रहेंगी।

सूरजकुंड दिवाली मेले में उमड़ी एनसीआर के दर्शकों की भीड़


